
Nuannaarutigaara ullumikkut ukiuni pingasuni siullermeertumik oqartussaasunit 

killilersuiffiunngitsumik ileqquusumik ataatsimeersuarneq ingerlassinnaagatsigu. 

Ingerlatseqatigiiffiit børsimi nalunaarsorneqarsimasut allarpassuit assigalugit ileqquusumik 

ataatsimeersuarneq digitalimik ingerlanneqassasoq, maani Nuummi najuulluni 

peqataaffiusinnaasutut aalajangiussimavarput. Tamanna isumaqarpoq, aqutsisup oqarneratut, 

VPinvestorportali aqqutigalugu toqqaannartumik aallakaatitsisoqarmat. Aningaaserivimmiittut 

toqqaannartumillu aallakaatitsinikkut malinnaasut tamassi tikilluaqqorusuppassi.  

Grønlandsbanken 2021-mi akileraaruteqareernani 158,8 mio. kr.-inik angusaqarpoq. 2021-mut 

isernermi Grønlandsbankenip 115-135 millioner kronerit missaanni akileraaruteqareernani 

sinneqartoornissani naatsorsuutigaa, taamaattumillu COVID-19 kiisalu ukiup ingerlanerani 

nalornissutaasimasut eqqarsaatigalugit, siulersuisut nalilerpaat angusat naammaginartuusut. 

Aningaaserivimmi pisortap Martin Kviesgaard-ip kingusinnerulaartukkut aningaaseriviup 

ukiumoortumik nalunaarutaa itisiliiviginerullugu eqqartussavaa.  

Piffissami, Ukrainemi sorsuttoqarnerata Europamut alanngissimatitsinerani, 2021-mut kingumut 

qiviarnissamut eqqarsaatit saatsinnissai ajornarsinnaavoq. Mannali aningaaseriviup ileqquusumik 

ataatsimeersuarneraa, ukiorlu qaangiutereersoq ukkatarineqassaaq. Taamaattumik ileqquusutut 

2021-mi aningaaserivimmi aningaaseriviullu avataani aningaasaqarnikkut ineriartorneq 

oqaaseqarfigilaassavara, aammali siunissaq eqqaalaassallugu.  

2020-mi Kalaallit Nunaanni aningaasaqarnikkut ineriartorneq annikippoq, COVID-19-ili 

pissutigalugu unikaallannerup ilisarnaatigigaluaraa, nunanut allanut tamangajannut sanilliullugu 

pitsaasuuvoq. 2021-mi sammisat qaffaqqittut nalilerparput, BNP-mi 2 %-i sinnerlugu qaffaqqillutik. 

2020-mi Nunatta Karsia 134,8 mio.-inik amigartooruteqarpoq, immaqalu 2021-mi annikinnerusumik 

amigartoorluni, pisunili tamani amigartoorutit annikipput.  

Kalaallit Nunaata aningaasaqarnerata 2020 aamma 2021 allanut sanilliullugu pitsaasumik 

anigormagit, nunap iluani aningaasaqarnerup ingerlalluarneranik pingaarnertut pissuteqarpoq, 

matuma ataani aalisarnermi kiisalu sanaartornermi matusinerit misigineqanngimmata. 

Aningaasaqarnikkut kinguneqaatit taamaasillutik anigorneqarsinnaasutut isikkoqarput, aamma 

suliaqarfinnik, innuttaasunik immikkoortunillu malunnartumik sunnerneqartoqarsimagaluartoq. 

Peqatigitillugu ataatsimoortumik tapiissutit aalaakkaanerat aningaasaqarnermut soorunami 

tapersersueqataasimavoq. 

Sanaartornermik suliassaqarfimmi suliaqarneq annertooq 2021-mi ingerlaqqippoq. Tamatuma 

saniatigut takornariaqarnermik suliaqarfik annikitsumik siuariarfiuvoq, aalisarnerlu ukiuni arlalinni 

siullermeerluni negativiusumik ineriartornermik misigisaqarfiulluni.   

Aalisarneq isigissagutsigu, suliaqarfik akinik appariartortunik eqqugaaqqavoq. Aalisarneq Kalaallit 

Nunaata isertitaqarfiisa suli annerpaartaraat, ataatsimoortumik tapiissutit eqqaassanngikkaanni, 

taamaaginnassappallu, qulakkiissallugu pisariaqarpoq, inuussutissarsiornerup aningaasaqarnikkut 

kiisalu biologiskimik attanneqarsinnaasumik ineriartornissaa.   

Aalisakkanik nioqqutissani akit ineriartornerat Kalaallit Nunaata annikitsuinnarmik 

sunniuteqarfigisinnaavaa, iluaqutissanilli aqutsineq nammineerluta aalajangertarparput. 

Raajarniarnermi biologit siunnersuinerat malinneqarpoq. Tamanna piujuartitsinermik 

qulakkeerinnippoq kiisalu MSC-mik ilisarnaateqarneq aqqutigalugu tunisinermi akit 

pitsaanerusarlutik.  

Paarlattuanik saarullinnut sinerissallu qanittuani qaleralinnut pisoqarpoq, tassani pisassiissutit 

aammaarluni biologit siunnersuutaannit qaffasinnerujussuarmik aalajangerneqarput. Tamanna 

aningaasaqarnikkut biologiskimillu piujuartitsinerunngilaq.   

GrønlandsBANKEN-ip siusinnerusukkut ineriartorneq sinerissap qanittuani aalisarnermi 

”ajalusooriartuaartutut” taanikuuaa, 2021-milu ineriartorneq naliliinermik tamatuminnga 

allannguinngilaq. Aalisarnermut ataatsimiititaliarsuup nalunaarutaani maanna aalisarnermi 

kinguneqartussamik aaqqissuusseqqinnissamut tunngavissaqalerpoq, inuiaqatigiinnut 

iluaqutaasumik aalisarnermik piujuartitsisumik pilersitseqqissinnaasumik, Grønlandsbankenillu 

aningaasaliinikkut tapiissuteqarfigerusutaanik. 

COVID-19-ip 2020-mi takornariaqarnermik inuussutissarsiorneq sakkortuumik eqqorpaa, aasakkut 

2021-mi siuariartoqartoq, maannakkuugallartorlu 2022-mi ineriartorneq pitsaasorujussuartut 

isigineqarsinnaavoq. Peqatigitillugu pitsaalluinnarpoq ukiuni makkunani hotelinik 

sanaartortoqarmat, misigisassarsiornissamullu periarfissanik nutaanik pilersitsisoqarluni kiisalu 

suleqatigiinnernik nutaanik pilersitsisoqarluni. Siunissami naatsorsuutigaarput mittarfiliornerit 

tunngavigalugit takornariaqarnermi ineriartornermut periarfissanik pingaarutilimmik 

sunniuteqassasut. Tamanna Kalaallit Nunaannut periarfissatut pilerinartutut isigaarput, aamma 

matumani qilanaaraarput ineriartornermi tamatumani aningaasaliisutut akuunissarput.  

Nuummut pigaanni mittarfissualiaq malunnartorujussuuvoq. Aammali malunnarput illoqarfimmi 

tamarmi sanaartornermi kranerpassuit. Tamanna neriulluarnermik sulerusunnermillu takutitsivoq. 

Ineriartorneq aamma annikinnerusumik Ilulissani takuneqarsinnaavoq, aamma aningaaseriviup 

siulersuisuisa Sisimiuni augustimi tikeraarnitsinni nammineq takusinnaasarput.  

Sanaartornermi suliarpassuit, inissianillu niuernermik kinguneqartut isumaqarpoq 2021-mi 

aningaaseriviup aatsaat taama annertutigisumik kr. 1,2 mia.-it missaannik realkreditimik 

taarsigassarsisitsisimaneranik. Illoqarfimmut nuttarnerup 2015-imiilli inissiat akiisa 

qaffakkiartuaarnerannik kinguneqarpoq, aningaaseriviulli nalilerpaa, akit ineriartornerat 

tunngavissaqarluartoq, tamanna aningaaseriviup ukiumoortumik nalunaarutaani inuiaqatigiit pillugit 

immikkoortumi itinerusumik iserfigineqarpoq. 

Piujuartitsineq maannamut inissianik sanaartornermut kiisalu inissianik niuerfimmut killilimmik 

sunniuteqarpoq, nukissiornermulli immikkoortumi mingutsitsinngitsunut nuukkiartorneq, 

nukissiornermi pitsanngorsaanermut aamma atortussanik toqqaanermut kiisalu ass. avatangiisinut 

taarsigassarsianut periarfissanut naatsorsuutit annertusiartornerata illuutit nalingannut 

sunniuteqassasoq naatsorsuutigineqartariaqarpoq, tamatumani inissiat ataasiakkaat 

piujuartitsinermi annertussusaat apeqqutaalluni naliusoq qaffassinnaalluni  

apparsinnaallunilluunniit.  

Aktiaatilinnut, aningaaseriviup ukiumoortumik nalunaarutaani inuiaqatigiit pillugit immikkoortumik 

atuaasimasunut, neriuppugut ersarissoq, piujuartitsineq ukkatarineqartoq, siunissami Kalaallit 

Nunaat suliffeqarfiillu unammillilerpata aningaaseriviup pingaaruteqartutut isigigaa.  

Kalaallit Nunaata sammineqarnerujartornerata nuna nittarsaappaa, tunerusutagullu nunarsuaq 

tamakkerlugu nalilersorneqarput. Piujuartitsineq pillugu oqaluuserinninneq aalisarnermut 

takornariaqarnermullu sunniuteqareerput, naatsorsuutiginarporlu suliassaqarfinnut ataatsimut 

isigalugu tamanut qanittumi sunniuteqassasoq. GrønlandsBANKEN-ip aqqutit marluk pingaarutillit 

isigai qulakkiissallugu, suliffeqarfiit inuiaqatigiillu periarfissanik aallerfissaattut kiisalu aarlerinaatit 

avaqqunneqarnissaannut:  

Siullertut isumaqarpugut, Namminersorlutik Oqartussat anguniakkanik kiisalu inuiaqatigiit 

aningaasaqarnerannut periusissianik aalajangersaallutillu attaveqatigiissuteqaannassasut, 

ataatsimoortitsisumik piujuartitsinermik atatitsisoqarlutik. 

Aappaattut pisariaqartinneqarpoq, suliffeqarfiit niuernermi ilusiliat ineriartortissagaat 

allanngorsassallugillu, piujuartitsinermik oqalliseqarnerup nassataanik iluaqutissanik 

tigooraasinnaanngorlugit aarlerinaatitaanillu nassaarsinnaanngorlugit.  

GrønlandsBANKEN-ip pisuni tamani, siunissaq pissanganarluinnartoq immikkuullarissunik 

periarfissaqartoq takusinnaavaa. 

Naatsorsuutigaarput inuiaqatigiit aningaasaqarneranni ineriartorneq 2022-mi ingerlaannassasoq, 

inuinnaallu atuinerannit, sanaartornermit kiisalu takornariaqarnermi ineriartornermit 

ingerlanneqaannarluni. Upperiartuaarparput siunissami, Covid-19 Kalaallit Nunaanni annertuumik 

unammillernartunik pilersitsissanngitsoq, Ukrainemili sorsunneq annilaarnarluinnartoq Kalaallit 

Nunaannut aamma sunniuteqarpoq. Kalaallit Nunaata Ruslandimut avammut tunisisarnera, 

niuerfimmi erniat pillugit aalassaqqaneq aamma aningaasat naleerukkiartornissaannut 

naatsorsuutit nalorninartorsiortitsipput, soorlu aamma cyber-imik aarlerinaat annertusoq.  

 

Immitsinnut qiviarutta, GrønlandsBANKEN-ip akileraaruteqareernani 158,8 mio. kronerinik 
angusaqarluni 2021 anigorpaa, tunngaviusumillu ingerlatsineq kiisalu nammineq 
aningaasaatigisanik erniat qaffariarput. Aningaaserivimmi pisortap Martin Kviesgaard 
oqaatigineqareersutut naatsorsuutit itisilernerullugit sammissavai. 

2019-imi aamma 2020-mi taarsigassarsiarititat kusanartumik ineriartoreersut, 2021-mi 

taarsigassarsiarititat appariarput. Taarsigassarsiarititat kr. 223 mio.-inik appariarput, 2021-llu 

naanerani kr. 3.784 mio.-iullutik. Taarsigassarsiarititat appariarnerat 2020-p naanerani 

taarsigassarisarititat sivikitsumik qaffasinnerpaaffianiinnerata kinguneraa, tassani sanaartornermi 

aningaasaliinerit arlallit kingorna naammassineqarsimammata, kiisalu realkreditimi 

aningaasaliinermik taarserneqarlutik, taakku siusinnerusukkut oqaatigereerpagut 1,2 mia. kr.-

eqqissaajusut.  

Peqatigitillugu soraarnerussutisiaqarnissamut sillimmasiisarnermullu suliassaqarfimmi 

ineriartortoqarpoq, tassani aningaaserivik maannakkut katillugu soraarnerussutisiaqalernissamut 

kontot kiisalu sillimmasiinermut isumaqatigiissutit 15.000-it sinnerlugit peqarpoq. Tamanna aamma 

isumaqarpoq, aningaaserivimmi ulapaartoqarneranik, matumuunalu sulisut maligassaqqissumik 

suliaqarnerannut qutsavigerusuppakka. Piffissami Covid-19-ip ulluinnarni ingerlaavartumik 

sukkasuumillu allanngortitsiffigisaani allanngortitsinissamut piareersimanermik pitsaalluinnartumik 

takutitsisoqarpoq. Qujanarujussuaq! 

Aktiaatillit soqutigisarisartagaat qiviarutsigu, siulersuisut siunnersuutigaat aktiamut kr. 40-nik 

iluanaarutinik tunniussisoqassasoq. Ukioq kingulleq aningaaseriviup aktiamut kr. 25-it iluanaarutit 

tunniuppai. 

Peqatigitillugulu aningaaseriviup nammineq aningaasaatai ilaneqaqqipput, tamatuma kingorna 

akiliisinnaasutsimut procenti 2020-mi 23,5-imut sanilliullugu maannakkut 24,4-mik 

akiliisinnaassutsimut procenti anguarput. Tamatumunnga atatillugu isigineqassaaq aningaaseriviup 

oktoberimi Finanstilsynetimit NEP-mut piumasaqaatit nutaat 1. januar 2022-mit 2027-mut 

atuutilersinneqariartuaartussat tigummagit.  

NEP-mut piumasaqaat aningaaserivimmut tupaallannartuunngilaq, tamannalu aningaaseriviup 

SIFI-institutitut taaneqarnerata kinguneraa, tassani aningaasaateqarnissamut piumasaqaatit 

annertunerusarput. Tamanna aamma isumaqarpoq, aningaaserivik decemberimi aningaasaatinut 

target nutaaq aalajangiummagu, tassani qitiusumik aningaasaatit 24%-iussasut. Peqatigitillugu 

paasissutissiissutigaarput aningaaseriviup naatsorsuutigigaa, NEP-mut piumasaqaammi tamanna 

24%-imik anguniagaqarnerup iluani qitiusumik aningaasaatinik naammassineqarsinnanngitsoq, 

pingaarnertut SNP-mi atulersitsinernik kiisalu tulliatut aningaasaatinik tapiissutaasunik 

naammassineqassasoq. Tamatuma kingunerisaanik SNP-mi atulersitsineq siulleq 50 mio.-inik 

oktoberimi suliaraarput.  

Aningaasaatinut kiisalu NEP-mut piumasaqaatit katillugit, atuutilersinneqareerunik, 30%-it 

missaanniissapput, tamatumalu qaavatigut immikkut akimmiffissamik oqartussaasut 

naatsorsuutigisaannik inissiisoqassaaq. Piumasaqaatit taakku SIFI-institutinut angisuunut 

assersuutipajaarsinnaapput, kisiannili SIFI-t angisuut assigalugit Grønlandsbankenimut 

aningaaserivimmut minnerusumut pigisanik aarlerinaateqartunik annikillisaanissamut statistikkikkut 

ilusilianik nutaaliaalluinnartunik pilersitsinissaq piviusorsiortuunngimmat, taarsiullugu aaqqiissumik 

allamik nassaartoqarnikuuvoq.  

Aningaaseriviup oktoberimi fondsbørsimut nalunaarummi paasissutissiissutigaa, SNP-mik 

imaluunniit aningaasaatinik tapiissutaasunik atulersitsinermi aningaasartuutinik ilaannakortumik 

matussusiinissamut inuussutissarsiornermut ministeria isumaqatigiissuteqarfigineqarsimasoq. 

Suliatigut tamanna isumaqarpoq aningaaserivik aningaaserivinnut angisuunut mikisunullu atatillugu 

”level playing field”-imik pissasoq, tassani sulinermi NEP-mi piumasaqaammit, najukkami 

aningaaseriviit peqatigiiffiannut ilaasortatut qaangiisunik aningaasartuutit 

matussuserneqassammata. 

Aktiaatilinnut tamanna isumaqarpoq, aningaasaatinik atulersitsinernut isumaqatigiissummi 

matussuserneqartut saniatigut aningaasartuutinik taasarialinnik peqanngitsoq nalileratsigu. 

Tamanna aamma tunngaviusumik isumaqarpoq, sinneqartoornernik isumannaallisaanikkut 

nammineq aningaasaatit annertusarnissaat taamaallaat pisariaqartinneqartoq, aningaaseriviup 

taarsigassarsiarititaani qularnaveeqqusiinerinilu ineriartortoqassappat, ullumikkut aningaasaatini 

anguniakkat angoreeratsigit. Allatut oqaatigalugu sinneqartoorutit siunissami taamaallaat 

niuernermi ineriartornermut matussusiisussatut imaluunniit aktiaatilinnut tunniussuunneqartussatut 

atorneqassapput. Tamanna inissisimaffik pilerinarluinnartutut isigaarput. 

Ukioq iserfigisarput qiviarutsigu, 2022-mi aamma nalinginnaasumik aningaaserivimmi niuerfimmi 

ineriartornerup pitsaasuunissaa naatsorsuutigaarput.  

Aningaaserivimmut soorunami erniat appasinnerat kiisalu malittarisassanik malinninnissamut 

aningaasartuutit qaffakkiartornerat suli unammillernartuussapput. Aningaasaatini niuerfinni 

nalinginnaasumik qularnerit aamma aningaaserivup nalinik nalimmassaaneranut sunniuteqarput. 

Sulili naatsorsuutigaarput annaasat nalikilliliinerillu appasissumiiginnassasut, aamma COVID-19-

imut aarlerinaat annikilliartuaartutut nalilerneqarpoq. Paarlattuanik Ukrainemi sorsunneq aningaasat 

naleerukkiartornissaannut kiisalu erniat ineriartornissaannut nalorninermik pilersitsivoq, soorunamilu 

neriuppugut sorsunneq annertunerulissanngitsoq, neriunarporlu eqqisseqatigiinnissamik 

aaqqiisoqarnissaanik nassaartoqassasoq. Aningaaseriviup 2022-mut akileraaruteqareernani 

ukiumut angusassaatut matuma kingorna, januarimi fondsbørsimut nalunaaruteqarnermi 

saqqummiunneqartutut kr. 120-140 mio.-iussasut naatsorsuutigai. 

CSR pillugu nalunaarusiaq kingulleq ”2021-mi GrønlandsBANKEN-ip inuiaqatigiinnut akisussaaffia 

pillugu nalunaarusiami” aningaaseriviup nittartagaani atuarneqarsinnaavoq. Nittartakkamittaaq 

aamma nassuiarneqarput, ”Pitsaasumik ingerlatseqatigiiffimmi aqutsinermut innersuussutinut” qanoq 

isummernersugut.   

Aningaaseriviup pitsaasumik aqutsinissamut kiisalu ileqqorissaartumik akisussaaffeqarnermu 

ukkatarinninnini tapersersoniarlugu, aningaaseriviup ”Peqqinnartumik suliffeqarfimmi 

kultureqarnissamut politikkimik” peqarnissamut malittarisassat malinnissai toqqarsimavaa. 

Peqqinnartumik suliffeqarfimmi kultureqarneq CSR-imit aamma UN Global Comact-imit 

siammasissumik pinerlunnikkut aningaasarsianik malunnarunnaarsaanermut suliniuteqarnermut 

kiisalu ileqqorissaarnermut malittarisassanik malinninnermut tunngassuteqarpoq. Aningaaseriviup 

peqqinnartumik suliffeqarfimmi kulturi atulersinnikuuaa, sulisunik ineriartornermik 

oqaloqateqartarnermut ilaasutut. Tamatuma saniatigut whistleblowerimik aaqqiissummik 

pilersitsoqarnikuuvoq, sulisullu tamarmik pinerlunnikkut aningaasarsianik malunnarunnaarsaaneq 

akiorniarlugu ukiumoortumik pikkorissarneqartarput, soorlu pinerlunnikkut aningaasarsianik 

malunnarunnaarsaaneq pillugu malittarisassanik malinninnissamut aningaaseriviup 

suliniuteqarnera ukiumoortumik nalunaarsorneqartartoq.  

Aqutsisup aallaqqaasiutitut oqaatigeriigaatut, siulersuisut ileqqoreqqusanik allannguinissamut 

siunnersuuteqarput. Ingerlatseqatigiiffiit pillugit inatsit ima allanngortinneqarnikuuvoq, 

aningaaserivik ingerlatseqatigiiffiit pillugit inatsit naapertorlugu, akissarsiarititat pillugit 

nalunaarummik suliaqartussaalluni. Akissarsiarititat pillugit nalunaarut ingerlatseqatigiiffiit pillugit 

inatsit naapertorlugu siunissami aningaaseriviup ileqquusumik ataatsimeersuarnerani 

missingersuutitut taasiffigineqartussatut saqqummiunneqartalissaaq. Tamatuma kingunerisaanik, 

siunnersuutigineqarpoq ileqqoreqqusani ileqquusumik ataatsimeersuarnermi pilersaarutini 

akissarsiarititat pillugit nalunaarut aalajangersimasumik oqaluuserineqartassasoq.  

2021-mi Grønlandsbankenip qullersaqarfianiippoq aningaaserivimmi pisortaq Martin Kviesgaard. 

Aningaaserinermik Suliffeqarfiit pillugit Inatsit naapertorlugu, siulittaasup nalunaarusiaa 

suliffeqarfiup qullersaqarfiata aningaasarsiaanut nalunaarusiamik imaqassaaq. Akissarsiat 2021-mi 

3,412 mio. kroniupput 2020-mi 3,338 mio. kroniusut. Akissarsiarititani ataatsimoortuni ilaapput 

akissarsiat, tassunga ilanngullugit soraarnerussutisiassat, feriefrirejse aamma akeqanngitsumik 

biileqarneq, oqarasuaateqarneq kiisalu interneteqarneq, Kalaallit Nunaanni malittarisassat atuuttut 

naapertorlugit. Akissarsiarititat ataatsimoortut saniatigut, ukiumut soraarnermut pisussaaffimmik 

naatsorsuisoqarpoq 284 tkr.-iusunik, pissutsit aalajangersimasut taamaallaat naapertorlugit 

tunniunneqarsinnaasunik, pisortarlu ukiuni arlariinni aatsaat atorfeqaannarsimappat. Akissarsiat 

naatsorsuutigineqarput, maannamut nalinginnaasumik aningaasarsiat ineriartornerannut 

iluarsineqassasut, kiisalu 2022-mit soraarnerussutisiassanut tapiissutit qaffanneqassasut. 

Siulersuisut nalunaarutaata naggasinnginnerani, aningaaseriviup sullitarpassuinut, niuernisi 

uatsinniitikkassigit qujassuteqarusuppunga, kiisalu niuernermi attaveqaaterpassuatsinnut qujanaq, 

minnerunngitsumillu ukiumut qaangiuttumut aningaaserivimmi aktiaatilinnut pitsaasumik 

kinguneqarluartumillu suleqatigiinnitsinnut qujarusuppunga. Peqatigitillugu aamma 

aningaaserivimmi sulisunut 2021-mi sulinermut qujassuteqaqqikkusuppunga. 

Ileqqoreqqusat naapertorlugit Kristian Frederik Lennert, Maliina Bitsch Abelsen aamma Peter 

Angutinguaq Wistoft siulersuisunit tunuassapput, piffissaq qinigaaffiat qaangiummat. Siulersuisut 

siunnersuutigaat Kristian Frederik Lennert, Maliina Bitsch Abelsen aamma Peter Angutinguaq 

Wistoft ukiunut marlunnut qinigaaqqissasut.  

Qujanaq malinnaanissinnut!  


